Fokustyd 2022. Week 4 : 19 tot 23 Sept.
Tema: Hoe praat e met iemand oor Jesus?

Sondag se preek uit Genesis 3 het ons op koers geplaas met ons gesprekke met ander
mense oor hulle geestelike lewe. God wat na Adam en Eva roep “Waar is jy?” is die grond
motief vir ons gesprekke want dit is God wat na verlore mense roep en hulle red!

Hierdie vraag van God help ons ook om te verstaan hoe ons met ander kan praat. Een
van die beste maniere om 'n gesprek aan te knoop is om 'n vraag te vra! Ons moet nie
mense konfronteer met God en met die Bybel nie, maar vraenderwys agterkom waar
hulle staan in hulle verhouding met die Here en dan getuig van die genade en verlossing
in Jesus Christus.

Ons Here Jesus gebruik ook die vraag-metode in sy gesprek met die Samaritaanse vrou
in Johannes 4. Hy vra haar in vers 7: “Gee my bietjie water om te drink”. Vanuit hierdie
doodgewone versoek groei 'n geestelike gesprek tot redding van 'n hele dorp.

Ons gaan hierdie week met ons daaglikse Bybelstudie net fokus op hierdie gesprek in
Johannes 4. Lees die hoofstuk sommer by voorbaat twee keer deur.

MAAR VOOR ONS MET DIE BYBELSTUDIE VIR DIE WEEK BEGIN — EERS 'n VRAAG
OF TWEE:

1. Het die inhoud van jou gebede al verander sedert ons met ons Fokustyd begin
het?

2. Wie se name is op jou lysie van mense wat jy in die afgelope tyd gedink het om
mee 'n gesprek te voer? Onthou: een is genoeg!

3. Het jy al vir hulle begin bid en vir die Here gevra om hulle voor te berei en jou te
help om jou gesprek met hulle te begin?

Indien ons nie hier begin nie, gaan ons nie regtig vorder nie! Maak dit jou erns om
hierdie dinge in jou gebede te bring.

Maandag, 19 September
Christus steek doelbewus 'n grens oor om verlore mense te bereik.

Lees Johannes 4: 1 -6

Ons lees in vers 2 - 3 dat Jesus
Judea verlaat en na Galilea wou gaan
en dat Hy deur Samaria “moes gaan”.

Kyk 'n mens na die kaart was dit die
normale roete om te volg. Die Jode
het egter nie die normale, kortste
roete gevolg nie. Hulle wou vanweé
godsdienstige en sosiale redes nie
deur Samaria reis nie. Hulle het die
Samaritane verag en as 'n lae klas
beskou. Daarom het hulle n roete oor
die Jordaan rivier en deur Perea na
Galilea.

Jesus kies met opset die “normale”
roete deur Samaria om sy dissipels n
belangrike les te leer.

Die dorp Sigar word op die kaart as
“Sychare” aangedui. Dis waar Jesus
met die vrou in gesprek tree.

1. Watter grense help die Here ons om hier raak te sien en oor te steek? Noem ten

minste 3.

2. Watter rol speel bogenoemde grense vandag om jou ook te verhinder om met

verlore mense te praat?

3. Hoekom “moes” Jesus deur Samaria reis? Lees Lukas 19:10.

Dinsdag, 20 September

Wat is die inhoud van 'n geestelike gesprek? Bydrae van Naas Ferreira.

Lees Johannes 4: 7 — 15
1. Hoe begin Jesus die gesprek?

2. Hoe probeer die vrou in vers 9 om Jesus afgeskud te kry? Sy wil nie praat nie - dit

is dikwels mense se reaksie.

3. Hoe behou Jesus haar belangstelling in vers 10?
4. Hoe reageer die vrou op Jesus se geestelike aanbod in vers 15?

Hier is 'n paar gedagtes:

Ten einde die regte geestelike diepte in ons gesprek te kry moet ons heel eerste bewus
word van en genoegsaam die aanvanklike inleiding tot geestelike gesprekke verstaan.




Dit begin oppervlakkig met die fokus en klem op die tydelike, uiterlike en aardse.
(Die vrou se verwysing na water en die put Van Jakob).

Dit ontbloot mense se geestelike teleurstelling / worsteling / seer en behoefte.

Dit kan die hele gesprek laat ontspoor en uiteindelik tot niks laat lei nie.

Hierdie oppervlakkige ‘dop’ moet deurbreek word om by die kern saak te kom.
Ware godsdiens is nie iets wat my buitelewe tydelik beter of hier en nou geriefliker
maak nie. Dit is waarop die vrou se reaksie in vers 15 dui. Sy soek net iets wat
haar aardse lewe beter kan maak. Dit is waar die “voorspoed-godsdienste” hulle
houvas op mense kry. Die sg. Prosperity Gospel fokus net op mense se aardse
behoeftes en hou hulle daarmee gevange..

Ware godsdiens bring ‘n permanente verandering in jou diepste binne-wese
(wedergeboorte) wat jou in staat stel om ewig anders te lewe (fontein wat uit jou
binneste aanhou uitborrel). Dit is van waar die Evangelie verduidelik moet word.
Dit is nie iets wat die mens self bewerk nie - God gee dit in genade.

Ons gesprek moet dus mense daartoe bring om hulle in hulle verhouding met God
te stel. Wie is jy regtig (in der waarheid) voor die lewende God? Lewe jy vanuit
ewige verlorenheid / wil jy vanuit God se genade lewe?

Woensdag, 21 September
Jesus lei die gesprek na haar ware geestelike nood en bied die oplossing daarvoor aan!

Lees Johannes 4: 16 — 26

1.

Wat was die vrou se eintlike geestelike nood volgens verse 16 - 18? Jesus het dit
geweet omdat Hy God is, maar ons weet nie wat die persoon met wie ons praat
se eintlike geestelike nood is nie. Ons moet dit met versigtige vrae en gesprek
vasstel voordat ons Jesus se genade aan daardie persoon bring.

Wat doen die vrou in verse 19 — 20 nadat Jesus haar eintlike geestelike nood
vasgestel het? Hoe probeer sy Hom systap?

Op watter manier en met watter onderwerpe probeer moderne mense hierdie
“systap taktiek” wanneer 'n mens oor God, die Bybel of die kerk praat?

Hoe fnuik Jesus haar “systap” poging in verse 22 — 267

Waarop en op Wie moet ons dus fokus om die gesprek op koers te hou?

(Vers 25 — 26)

Donderdag, 22 September
Die “sukses” van jou gesprek met verlore mense hang baie af van jou eie persoonlike
lewe voor God en die wyse waarop jy Hom ken en gehoorsaam.

Lees Johannes 4:27 - 38




. Wat is volgens Sondag 1 van die Heidelbergse Kategismus die hart van n

geestelike gesprek met ander mense?

. Skryf'n kort getuienis neer van hoe Jesus Christus jou persoonlike “troos in lewe

en sterwe is” en wat jou verhouding met God vir jou beteken.

Neem vrymoedigheid om hierdie getuienis met iemand naby aan jou te deel en vra
hulle uit oor hulle getuienis oor hulle pad met die Here.

Watter betekenis het Jesus se woorde in vers 34 vir jou in jou reaksie op ons
Fokustydtema?

Hoe word ons opdrag in verse 35 — 38 duidelik?

Vrydag, 23 September
God gee die vrug op jou gesprek met mense — groter en meer as wat jy kan dink.

Lees Johannes 4: 28 —30en 39 - 42

w

Het Jesus die vrou probeer oortuig of het Hy Homself aan haar aangebied as die
uitkoms op haar geestelike nood? Lees weer vers 26.

Hoe is die vrou oorreed om terug te gaan na Sigar en vir die ander mense van
Jesus te gaan vertel. Onthou: sy het geen goeie reputasie in die dorp gehad nie
en nogtans het sy vir almal van Jesus gaan vertel. Hoe gebeur dit? Lees Johannes
7: 37— 39.

Watter troos en bemoediging hou die antwoord van vraag 2 vir jou in?

Wat was die reaksie van die mense in Sigar op die vrou se boodskap aan hulle?
Kyk vers 39.

Wat was die uiteindelike vrug van Jesus se doodgewone vraag na water aan 'n
vrou by put? Kyk verse 41 — 42.

Lewe dan elke dag buitengewoon in jou gewone lewe.

“Buitengewoon” deur jou eie lewe voor God “gewoon” elke dag te leef.
“Buitengewoon” deur met Jesus se 0é na gewone mense te kyk.

“Buitengewoon” deur net gewone gesprekke aan te knoop en gewone vrae te vra.
“Buitengewoon” deur Jesus Christus as die Redder en Verlosser voor te hou op
gewonde mense se geestelike nood.




